
			Ás miñas avoas Concha e Milocha,
obxectos non ficcionais que transitaron pola trama das súas vidas
como puideron.

		

	
		
			¿Qué quiere decir documentar algo, un objeto, nuestras vidas, una historia? Supongo que documentar cosas –mediante el lente de una cámara, en papel, o con una grabadora de audio– sólo es una forma de añadir una capa más, algo así como una pátina, a todas las cosas que ya están sedimentadas en una comprensión colectiva del mundo.

			VALERIA LUISELLI, Desierto sonoro

			A Manueliña que fora inscrita na folla bautismal aquel dezaoito de novembro de hai quince anos agora está escrita cos seus irmáns como Manuel. O papá di que habería que inscribirlle o nome nunha lousa, labrala coa data de nacemento e a da defunción coincidindo con ese día, o desta vergoña, que para el xa está morta.

			EMMA PEDREIRA, Besta do seu sangue

		

	
		
			INTRODUCIÓN.
LITERATURA E MULLER.
UN ACHEGAMENTO DESDE A ONTOLOXÍA

			Unha das cuestións máis polémicas dentro do mundo literario ten que ver co rótulo «literatura de/da muller». Aínda que a formulación é a propia dunha categoría textual, como se fose un subxénero máis, en realidade funciona como un totum revolutum no que collen as causas polas que medra o número de autoras, a maior ou menor visibilidade, a pertinencia de aplicar sistemas de cotas, a sospeita de funcionar como un slogan comercial ou mesmo a crenza de constituíren as escritoras unha sorte de grupo de presión. Asuntos que afectan, máis que ao sistema literario, que tamén, á estrutura social e á situación das mulleres nela. Por outra banda, a etiqueta tamén se ten empregado para tentar establecer de que maneira o ser muller, un enunciado xa de por si problemático, inflúe nos textos: se calla nunhas temáticas específicas, nunhas ou outras estratexias discursivas, na predilección por uns recursos estilísticos concretos ou na construción de personaxes diferentes aos que constrúen autores homes. En calquera caso, para ningunha destas perspectivas o punto de partida é un aspecto textual, isto é, un obxecto literario, a obra en si. Non se ten en conta a autonomía do obxecto artístico, senón que se pon o foco nas características do suxeito que inscribe, como facía a crítica literaria que se baseaba nas determinacións biográficas e que tanto se deosta hoxe en día. Pero nin sequera se atende a todas as características de autoras e autores. Non interesa se o suxeito que escribe é alto, baixo, se ten os ollos azuis ou se ten a cartilla das vacinas completa. Só interesa se figura no rexistro civil como muller, ou se se sente muller, entendéndose o xénero como transcendencia.

			Non será este o lugar en que se negarán as implicacións evidentes que comporta para un ser humano o rexistro de xénero na documentación oficial. Tampouco para un ser humano que se dedica a escribir. Non se rexeitan en maneira ningunha os estudos, máis que necesarios, que analizan o que supón ser muller escritora e mesmo de que forma afecta unha posición de subalternidade social nas representacións que se escollen. Mais o punto de partida deste traballo son as obras, non os suxeitos que as crean. Concretamente é un tipo de personaxes: aquelas que teñen en común a inscrición de xénero feminino, do mesmo xeito que outros achegamentos examinan os elementos que comparten os (case sempre «os») protagonistas da novela policial ou como se desenvolve o trazo da loucura ou da filiación mitolóxica en determinados períodos. O interese parte da constatación do aumento de personaxes mulleres, tamén na literatura escrita por homes, que presentan unha serie de características comúns. O interese ten que ver, pois, co desexo de analizar cales son eses trazos e como se relacionan coa inscrición «muller» que grava as protagonistas.

			Como o obxectivo principal é o estudo das obras e non do suxeito que está detrás delas, a ferramenta principal que se empregará será a da ontoloxía da arte, concretamente a que se enmarca dentro do novo realismo. Ten a súa lóxica. O realismo especulativo refuga o correlacionismo kantiano que situaba no centro o suxeito, en tanto mediador necesario coa realidade. Aínda máis, chegouse ao extremo de negar a existencia do real fóra da relación co suxeito, o que dificultaría a consideración de calquera produción artística sen ter en conta a autoría que a produce. Pola contra, o novo realismo defende a autonomía da realidade respecto ao suxeito que media, sexa esta a realidade formada polos obxectos naturais, polos obxectos ideais ou polos obxectos sociais, entre os que se inclúen os artísticos, como establece Maurizio Ferraris. Igual de autónoma é unha pedra (obxecto natural) ou o teorema de Pitágoras (obxecto ideal), que non dependen do suxeito para a súa existencia, como o é unha novela (obxecto social) unha vez que se publica, é dicir, unha vez que se emancipa do suxeito que a escribiu. Todos serían obxectos da realidade e todos terían a mesma dignidade ontolóxica.

			Desde esta perspectiva este libro achegarase ao novo realismo, sobre todo á escola italiana e á teoría dos obxectos de Ferraris, para establecer despois como para a ontoloxía da arte as personaxes son tamén obxectos, neste caso ficcionais. Igual que outro tipo de obxecto social, emerxen da suma dunha serie de rexistros, as propiedades, que as configuran como obxectos autónomos. Os obxectos ficcionais, pensemos en calquera dos que consagrou a tradición literaria, non poden modificarse só coa intención manifestada por un eu penso. Teñen unha existencia como obxectos que xa non depende nin das intencións das persoas que os crearon, case todas mortas se consideramos o canon, nin das intencións das persoas que os len. As personaxes son algo, de aí que nos emocionen, e como algo que son poden ser descritas; podemos aproximarnos ás inscricións das que emerxen, mais non podemos mudalas.

			Este marco serve para examinar o tipo de obxectos ficcionais femininos que emerxe na narrativa galega das dúas últimas décadas. Para alén da utilidade do novo realismo como instrumento de análise, constátase que nos últimos anos se produciu unha transformación nos trazos que configuran as personaxes. Ata finais do século pasado, sempre con algunhas excepcións ben interesantes, os obxectos ficcionais femininos adoitaban emerxer de propiedades moi convencionais. Desde o punto de vista cuantitativo, malia que se ten apuntado que a posición marxinal da literatura galega favoreceu a aparición de personaxes subversivas, non abundaban obxectos ficcionais femininos que cuestionasen a subalternidade que comportaba o gravame do xénero. Por outra banda, nas dúas últimas décadas do século pasado, os obxectos ficcionais que xurdían ao abeiro do posmodernismo constituíanse como personaxes fanados, atravesados polo fragmentarismo, ou como personaxes esgotados na recursividade á que os conducía a responsabilidade dunha mediación que negaba a viabilidade do real.

			Na actualidade producíronse algúns cambios. Dun lado, os obxectos ficcionais configúranse como entes máis sólidos. A recuperación da realidade fortalece as inscricións que gravan nos obxectos ficcionais á procura dunha unidade non unívoca, na liña do que defenden autoras como Katerina Kolozova, desde a que establecer unha mediación vigorosa. Só pode haber relación coa realidade se esta existe, aínda que sexa a realidade que se representa na ficción. Neste sentido a viraxe cara ao realismo, que tamén calla nas tramas narrativas, rexístrase nas características das e dos personaxes que tenden á reconstrución, non á disolución posmoderna. Así a tendencia realista non é tanto unha cuestión de verosimilitude, malia que certamente si se percibe en maior medida que no período anterior, como unha inscrición que se imprime no conxunto de propiedades que presentan os obxectos ficcionais. Por outra banda, percíbese como a inscrición de xénero da que emerxen as personaxes mulleres activa de maneira moito máis patente a consciencia da súa posición vicaria, o que imprime trazos de non conformidade de maneira moito máis clara que no pasado.

			Deste xeito, contemplaranse diferentes obxectos ficcionais femininos desde a perspectiva das inscricións máis recorrentes das que emerxen. Moitas delas coinciden cos trazos presentes na realidade social, sobre todo no que afecta ás mulleres. A conxunción con outros rexistros relevantes na constitución das personaxes fan que xurdan como obxectos ficcionais resistentes, cando non manifestamente en loita, tanto se os inscriben mulleres como homes. De feito dentro da combinación de inscricións das que emerxen as personaxes, o rexistro «muller» comporta unha serie de trazos secundarios que as configuran, nun primeiro momento, como obxectos marxinados, eclipsados, o que os dota dunha zona de sombra, como diría Graham Harman, que os fai especialmente atractivos para a arte. A asunción da subalternidade, por outra banda, permite que teñan máis percorrido, que evolucionen máis na súa transformación, ata configurarse nun segundo momento como obxectos ficcionais rebeldes, o que aumenta o engado. Este proceso emancipador relaciónase co vencello que a reposición da dignidade do real mantén coa recuperación da viabilidade da ética que, malia ser unha episteme, como tal precisa da ontoloxía para poder xurdir: só hai ética se hai un mundo ante o que posicionarse. De feito a restitución da conveniencia da ética será outro dos temas que máis preocupan en moitas das contribucións teóricas do novo realismo, así como en moitas das novelas que se atenderán. E é esta perspectiva ética, unida ao trazo da anomalía de xénero, a que impulsará o cuestionamento das identidades excesivamente compactas, que coincide co xurdimento de obxectos ficcionais que presentan inscricións que non cadran coas que establece a heteronormativa.

			Así as cousas, esta pretende ser unha aproximación ás personaxes da narrativa galega na actualidade desde a óptica do realismo e da ontoloxía. As personaxes mulleres forman parte da nosa realidade. Cada vez máis. E como obxectos que son, poden ser descritos. As conclusións que logo se saquen, todas lexítimas, e a extrapolación a outros eidos, xa forman parte das mediacións, tamén moi necesarias.

		

	
		
			1. A REALIDADE MANIFESTA

			1.1. Do posmodernismo ao realismo especulativo

			Desde hai dous séculos impúxose o predominio da epistemoloxía, o achegamento do suxeito á realidade, sobre as perspectivas ontolóxicas, aquelas centradas na existencia independente ao ser humano. Produciuse incluso unha suplantación que podería ser resumida da seguinte forma: non hai realidade fóra do ser humano, polo tanto o que non é percibido polo suxeito, non existe. O sentido común parece sinalar que neste enunciado se produce a elipse dun final obvio: non existiría para o ser humano. Mais o que parece unha evidencia, non o é. En primeiro lugar, porque desde o punto de vista do realismo, tamén para o ser humano existiría unha realidade independente do suxeito. En segundo, porque na filosofía poskantiana se chegou ao exceso de negar a existencia dunha realidade allea ao suxeito, mesmo para entidades non humanas, isto é, colocouse o suxeito como eixo do mundo.

			O asentamento do suxeito cartesiano vese reforzado polas teorías de Kant, para quen a realidade só sería alcanzable a través das representacións que facemos en funcións dos a priori, dos marcos estruturais que pon o suxeito. Esta breve descrición do idealismo kantiano estaría na base de toda a filosofía posterior, do que Meillassoux denomina o correlacionismo, que se cimenta na relación absoluta e necesaria entre ser e pensamento. Non poderiamos pensar sen pensar nos obxectos, pero non podemos aprehender os obxectos se non é mediante ese pensamento. Négase, polo tanto, a posibilidade de coñecer a realidade doutra maneira que non sexa a través da mediación, para chegar logo ao extremo de negar a existencia, non xa o coñecemento, dunha realidade allea ao propio razoamento ou, o que é o mesmo, equipáranse pensamento e realidade, tal e como fai o posmodernismo, que suporía a apoteose da epistemoloxía a partir da segunda metade do século XX.

			Como acontece case sempre no nacemento das novas correntes, a orixe do pensamento posmoderno sitúase na resposta a un modelo social e ideolóxico que non resultaba satisfactorio. A proposta do posmodernismo busca combater o dogmatismo sobre o que se asentaron os réximes totalitarios da primeira metade do século XX. Así, o fragmentarismo e o relativismo sofista terían a finalidade de dinamitar axiomas asumidos de maneira acrítica como verdades. Asentaríase a idea de que non habería certezas, só relatos, mediacións humanas que poden agochar intereses e converterse en instrumentos para o exercicio implacable do poder. As verdades serían construcións humanas, polo tanto subxectivas, polo que para o posmodernismo cómpre decretar a morte desas construcións, das metanarrativas, en palabras de Lyotad, e de paso a morte da realidade en que se sustentan. Entrariamos na xeira en que todo é cuestionable, non existen verdades absolutas nin realidades estables. Se a realidade está mediada polo pensamento e o pensamento non é único, existen tantas mediacións como individuos, é dicir, tantas realidades como persoas. A verdade e a realidade serían, pois, interpretacións. Deste xeito, para debilitar unha realidade da cal se recea é necesario debilitar o pensamento, a mediación. O pensamento feble que postula Vattimo, malia ser un sintagma un tanto confuso, naceu como garante da democracia, como aval contra os autoritarismos cimentados sobre relatos fortes que se asumen como certezas.

			Así as cousas a realidade sería, en última instancia, unha creación do eu. A realidade sería un texto, unha ficción lingüística, seguindo o ronsel de Derrida. O texto encerraría un cosmos en si mesmo, constituiría unha realidade codificada en símbolo que suporía a negación absoluta da ontoloxía. Desta forma o único límite é o individuo, o eu, a única fonte de coñecemento como propón o solipsismo, de aí que se focalice a atención en quen media, que pasa a ser tamén obxecto de coñecemento; o principal obxecto de coñecemento, debido á función nuclear que desempeña e á inestabilidade de todo o que excede o suxeito. A autorreferencialidade radical conduce ao individualismo exacerbado en que acaba pechándose a relación co mundo, o feedback coa realidade. O centro pasa a ser a relación recursiva da persoa mediadora consigo mesma.

			Mais no final do século XX e, sobre todo, principios do XXI, percíbese un esgotamento do marco posmoderno, anunciado incluso por algunhas das persoas máis representativas do movemento. O cansazo parte da constatación de que as arelas emancipadoras que impulsaron o posmodernismo non só chegaron a punto morto, senón que se deturparon por completo. A apropiación indebida que se fixo dalgúns postulados do posmodernismo acabou avalando formulacións ideolóxicas que instauran tamén unha forma de autoritarismo, a do todo vale. Non hai máis que ver como callaron nos últimos tempos, nomeadamente nos media, expresións aforísticas como a «construción do relato» ou neoloxismos sentenciosos como o da «posverdade». Non hai verdade, aínda que sexa unha episteme, porque nada é constatable ao non haber feitos, só interpretacións. Por non haber, xa non habería realidade. Só hai lugar para as posverdades que non agochan o feito de estaren construídas por un eu, polo tanto de ter unha natureza subxectiva que as fai manipulables, aínda que blindadas á crítica nun mundo onde só existe a hermenéutica. En realidade o final do posmodernismo supón un regreso ao punto de partida: pasouse dunha doxa baseada en afirmacións categóricas que se converten en verdades a unha doxa baseada nunha mentira lexítima, porque toda falsidade é relativa.

			O relativismo radical fomentaría os novos populismos, o mantemento das vellas inxustizas e a creación doutras novas, polo que xa desde o propio movemento, e Ferraris cita tres nomes claves como Lyotard, Foucault e Derrida, se apunta o fracaso do proxecto posmoderno e a necesidade dun cambio (Ferraris 2014a: pos. 1158). Neste sentido o novo realismo nace, como acontece sempre, cun obxectivo claramente ético tras a verificación da rúa cega á que nos conduciu o posmodernismo. No Manifesto del nuovo realismo Ferraris apunta algúns detonantes do xiro realista:

			A experiencia histórica dos populismos mediáticos, das guerras que se produciron despois do 11 de setembro e da recente crise económica desmentiu contundentemente os que, na miña opinión, son os dous dogmas do posmodernismo: que toda a realidade está construída socialmente e é infinitamente manipulable, e que a verdade é unha noción inútil porque a solidariedade é máis importante que a obxectividade. As necesidades reais, as vidas e as mortes reais que non admiten ser reducidas a interpretacións, fixeron valer os seus dereitos, confirmando a idea de que o realismo (así como o seu contrario) posúe implicacións que non son simplemente susceptibles de ser coñecidas, senón que son éticas e políticas. (Ferraris 2014a: pos. 74)1

			Certamente poderíase pensar que a ética, como episteme, pouco tería que ver coa ontoloxía. Mais a motivación ética para repoñer a perspectiva realista non invalida o feito de que, por un lado, se constate a existencia dunha realidade independente á vontade do ser humano que, como tal, pode ser descrita. Por outro, o recoñecemento da existencia da realidade sería o primeiro paso para achegarse a ela de maneira ética e tratar de transformala. Non tería sentido tratar de cambiar algo que non existe, polo que a propia emancipación que pretendía o posmodernismo nos seus comezos se vería capturada na súa arañeira xa que, se só fose posible a emancipación no mundo das ideas, bastarían as armchairs revolutions. O realismo, en cambio, visto que desde o sofá poucos cambios se fixeron, apóiase na existencia dos feitos, na solidez da realidade, como principio da transformación: «a ética mantén unha relación de diferenza e dependencia fronte á ontoloxía: por unha parte é obvio que a ontoloxía (ser) é distinta á ética (deber ser); pero por outra parte, unha ética sen mundo sería inconcibible» (Ferraris 2017: 25). Non se sabe aínda como evolucionará o xiro realista. Seguramente acabará sendo fagocitado pola convención social e política como sucedeu co posmodernismo. Non obstante, fronte aos escépticos ou os abertamente críticos por consideralo un marco reaccionario, o novo realismo xorde como resistencia ante o desmantelamento do real e, consecuentemente, ante a abolición da lexitimidade da xustiza.

			1.2. Novo realismo e ética: unha difícil ecuación

			Na procura de superar o que Ferraris denomina a falacia transcendental xorde unha corrente que trata de recuperar a perspectiva ontolóxica. Un dos puntos de partida do novo paradigma constitúeo o realismo especulativo. A publicación de The Speculative Turn, que respondería aos intereses que agromaron tras o congreso que tivo lugar na Universidade de Londres en 2007, traza desde diferentes perspectivas unha nova sensibilidade que tente sobrepoñerse ao modelo do posmodernismo, nomeadamente no que ten que ver co que Ferraris chama construcionismo: a idea de que toda realidade é unha mediación do suxeito.

			Xustamente na obra vólvense citar profusamente dous autores mencionados no capítulo anterior como tótems da posmodernidade, Derrida e Foucault, cos que se entra abertamente en debate. Á parte das causas aducidas para xustificar o novo interese, acódese ás ciencias cognitivas e á neurofilosofía, sobre todo a raíz da lectura de Francois Laruelle e o seu concepto de «non filosofía». As ciencias empíricas ofrecerán non poucos puntos de apoio para o realismo especulativo, entres eles a apreciación básica de que para a ciencia, aínda que sexa tamén un coñecemento, si existe unha ontoloxía. Non sería posible estudar os obxectos da natureza se non se recoñecese un alto grao de independencia dos mesmos con respecto á mediación do suxeito, malia todas as teorías que apuntan á influencia do suxeito que investiga sobre os resultados. Por outra banda, a atención renovada cara ao real percíbese como unha necesidade fronte á tecnoloxización ou ás investigacións xenéticas e biolóxicas que reclamarían unha reconsideración ética difícil de tratar se non se recuperan, con todos os matices que se queira, as nocións de realidade e verdade. Incluso na órbita desta aproximación á realidade habería que situar, tal e como se sinala no prólogo da obra citada, o aumento da sensibilidade ecoloxista, isto é, a sensibilidade cara á preservación da realidade máis empírica dos obxectos naturais. A crítica ao antropoceno, etiqueta que evidencia a culminación do correlacionismo, afiúzase tamén no xiro ontolóxico e no recoñecemento da dignidade dos obxectos.

			No ámbito hispánico, persoas como Mauricio Beuchot ou José Luis Jerez tamén cuestionan a primacía que os posmodernos concedían á epistemoloxía, xa que non deixaría de ser, na súa opinión, unha negación do saber, isto é, a negación da propia epistemoloxía. A ruptura coa falacia transcendental, malia todo, non significa que se asenten verdades unívocas, como veremos tamén noutras achegas teóricas. Non é posible unha soa interpretación válida desa realidade que agora si se recoñece, como non é posible crer na inexistencia da ambigüidade. Modérase así a ruptura co posmodernismo ao sinalar a necesidade dunha verdade, pero dunha verdade non absoluta que opere dentro dun «relativismo moderado», concepto este que se tenta asociar cun tópico tan pouco científico como o sentido común (Beuchot 2013: 4). De feito, se somos estritos na adxudicación do estatuto de ontolóxico, unha cousa é a verdade (tamén unha episteme) e outra a realidade. En calquera caso, tamén aquí atopamos a vontade ética e o desexo de cambio dunha realidade considerada inxusta.

			Non é este o lugar axeitado para debuxar pormenorizadamente as características de cada unha das correntes do novo realismo, mais si, polas repercusións que terá á hora de analizar os trazos dos obxectos ficcionais femininos, para insistir nun dos seus obxectivos. Tanto se o realismo se concibe como unha ferramenta útil para afrontar os cambios que se están a producir na ciencia debido ás implicacións dos avances tecnolóxicos, como para afrontar o desafío ecolóxico ou a transformación política da sociedade, percíbese como é a motivación ética a que impele o cambio de paradigma ante un modelo fracasado, como por outra parte ocorre case sempre. Resúmeo ben Ferraris no seu manifesto: «o realismo, tal e como o entendo, é unha doutrina crítica en dous sentidos. No sentido kantiano que xulga o que é real e o que non o é, e naquel marxista que procura transformar o que non é xusto» (Ferraris 2014a: pos. 976). Outra cuestión é a consideración estrita da ontoloxía, na cal nos deteremos máis adiante, onde non tería sentido falar de ética.

			1.3. Do suxeito fragmentario posmoderno á reconstrución do suxeito

			Pode parecer un paradoxo, pero non o é. A centralidade do suxeito que se deriva do correlacionismo remata por diluír a identidade deste, por fragmentalo paseniñamente ata chegar a un eu absolutamente escindido que nin sequera pode asegurar a función mediadora. Pola contra, a reposición da lexitimidade do real, tanto cando se concibe dentro da relación co suxeito como cando se recoñece a súa existencia de maneira independente á mediación, leva aparellado o fortalecemento do propio suxeito.

			Xa na substitución de Deus polo ser humano que se lle adoita apoñer a Nietzsche, a transferencia de responsabilidades comportaba un certo desacougo. A ansiedade, reforzada por outras teorías filosóficas que afondan na angustia existencial, plasmarase en moitas propostas literarias de finais do XIX e principios do XX. O vencello entre a noción do Superhome e algúns protagonismos (case sempre masculinos en tanto se configuran como intelectuais, ao contrario do que ocorría coas protagonistas mulleres da novela realista) que se atopan en textos pertencentes ao xénero do Bildungsroman son evidentes, como amosa para o caso galego o Arredor de si de Otero Pedrayo. Pero será o posmodernismo quen leve ao extremo a disgregación do suxeito, de maneira parella á defensa que realiza da disgregación da unidade e validez das verdades. Mentres que o modernismo acentuaba a centralidade dun eu confuso que se sabía, non só mediador absoluto, senón construtor dunha realidade que logo debía administrar, o posmodernismo cuestiona tanto a consistencia dos obxectos como a consistencia do suxeito mediador. Autores como Deleuze ou Derrida inciden na deconstrución que ten que ver coa complexidade dun suxeito múltiple que non é quen de poñer coherencia na suma de todas as súas máscaras, na conxunción de todos os relatos que o compoñen. En palabras de Vattimo: «paréceme que xa non ten sentido o ideal dun suxeito como autoconciencia conciliada, como eu reapropiado. A teoría da ideoloxía e o desenvolvemento da psicanálise advertíronnos do irremediable carácter de “máscara” que pertence tamén a este ideal» (Vattimo 1992: 19). A inestabilidade do suxeito e a consciencia da súa mortalidade, da súa condición de ser vivente e declinante, réstalle transcendencia á mediación co real. En cambio coloca no centro da problematización do saber, isto é, sitúa no centro da preocupación filosófica, o suxeito descentrado, desatado pola forza da hybris, que condiciona a súa relación violenta co mundo e consigo mesmo.

			Nesta liña da concepción escindida do suxeito debemos interpretar moitos dos protagonistas da literatura posmoderna occidental. Nos anos 80 e 90 do século XX pódese rastrexar unha morea de personaxes en dispersión, ben sexa como atrezo de textos que tratan temáticas non centradas na deconstrución do suxeito, mais si no cuestionamento dun relato social ou ideolóxico herdado, ou ben como protagonistas de diéxeses que poñen de manifesto a problematización do individuo; é dicir, como protagonistas que cuestionan o relato das identidades persoais estables e a veracidade das versións-interpretacións dos mediadores. E tanto nun caso como noutro o que se pretende, á fin, é subverter os relatos do poder.

			Por riba, a problemática destes obxectos ficcionais, moitos dos cales se dedican a escribir, radicaría en confundir realidade e ficción, isto é, revertería na propia condición de mediadores. Desconfíase así do labor que realizan como construtores, se seguimos a terminoloxía de Ferraris. Deste xeito o que semella un xogo especular excede o ludismo para reflexionar sobre a base da epistemoloxía: o suxeito. Desde Kant non podemos atender os obxectos sen ter en conta o ser humano que interpreta. Mais se o ser humano xa non é fiable debido á súa inestabilidade, sexa esta conxénita, ambiental ou producida pola continxencia histórica, non se produce máis coñecemento que o da imposibilidade de que exista coñecemento. A calella sen saída á que nos conduce esta afirmación remata por esgotar o modelo.

			A esta perspectiva habería que sumarlle as críticas que xorden nos estudos postestruturalistas que se sitúan nunha óptica posmarxista, debido á metabolización que se produciu no capitalismo serodio, onde se converteu a centralidade do eu nun outro obxecto que integrar no mercado. A lonxa arredor das identidades persoais, a compra e venda de «eus» feitos á medida, as implicacións da biopolítica, o auxe do exhibicionismo da intimidade ou a xestión pautada que se realiza das emocións serían algúns dos aspectos que preocupan no camiño que tomou a recursividade dun eu ensimesmado, a quen xa non é tan necesario reprimir con violencia explícita porque chega con explotalo, tamén nos avatares máis marxinais, para o mercado, mellor aínda se é a través da autocoerción. Neste sentido, a idea de fondo que augura un cambio de dirección é que o capitalismo sempre tenderá a desactivar calquera tentativa emancipadora que poida poñelo en perigo. E un eu forte e unitario supón un risco. Se o suxeito se debilita en exceso, esváense as posibilidades de transformación, polo que convén volver tematizar o suxeito se se quere recuperar unha relación saudable co real. Cómpre suxerir, ao modo de Badiou, a fin da fin anunciada pola posmodernidade e recibir, como sinala Elías Palti, o retorno do suxeito, mais dun suxeito que si recoñeza a independencia da realidade. Tampouco nestes casos se confía nos relatos unívocos nin nos suxeitos absolutamente unitarios; afírmase a posibilidade das verdades heteroxéneas ou seres múltiples, mais moito máis compactos que a reprodución fractal que propoñía o posmodernismo.

			A reconstrución do suxeito que propón o novo realismo aparece intimamente ligada á vocación ética da que se falaba no capítulo anterior. Precísase separar de maneira nidia, dun lado, a realidade, e doutro, o suxeito que media, para admitir a existencia dunha realidade independente do ser humano da cal se debe ocupar a ontoloxía. Pero por outra parte, nesa mediación da que se ocupa a epistemoloxía, faise imprescindible a presenza dun suxeito o máis enraizado e firme posible para termar da relación coa realidade, para recuperar un feedback dinámico e, o que é máis importante para moitas das posturas que defenden o realismo, para poder transformala. Iso sen esquecer todas as propostas que postulan un achegamento ontolóxico ao propio ser humano, entendido tamén como obxecto da realidade.

			Malia que a análise dos obxectos ficcionais femininos que se realizará máis adiante enfocarase desde a óptica da ontoloxía da arte, nas propiedades que presentarán moitas personaxes percíbese a pegada desta tendencia á reconstrución do suxeito e o desexo de intervir unha realidade que si se recoñece. Pero antes de avanzar a problemática relación entre arte e sociedade e as implicacións da mímese, cómpre deterse no suxeito muller.

			1.4. Suxeito muller e feminismo: da atomización á unidade

			O deconstrucionismo inherente á praxe posmoderna derivada de relativizar as que viñan sendo consideradas como verdades, isto é, derivada da consideración de que todo achegamento á realidade non é máis ca un relato, permitiu que o feminismo dinamitase a posición hexemónica do heteropatriarcado. Efectivamente, como obxecto social con pouca base biolóxica, tanto o construto do sistema patriarcal como o repertorio de inscricións que rexistraba para cada un dos xéneros caían facilmente perante unha análise minuciosa. O cuestionamento das metanarrativas permitiu desenmascarar os alicerces do machismo entendido como un relato interesado e partidista, desvinculado de todo criterio obxectivo e científico. Desvinculado tamén da realidade dos obxectos naturais para os que non ten sentido falar de xerarquías. O heteropatriarcado chantaría así as súas bases nunha falacia. Para alén, a terceira onda do feminismo que pon a énfase na multiplicidade de suxeitos mulleres fronte ao que se entendía como unha certa uniformidade dos trazos que as caracterizarían, sitúase claramente no ronsel do postestruturalismo. A diversidade de identidades de xénero, ou a eliminación da propia categoría de xénero que propoñen moitas das correntes que se sitúan baixo o paraugas queer, supón unha conquista do fragmentarismo consubstancial á posmodernidade.

			Probablemente por este motivo parte do feminismo é reticente a abandonar o marco postestruturalista e aceptar as premisas do novo realismo. Enténdese a desconfianza a que unha volta á ontoloxía poida terxiversarse e se utilice para xustificar o regreso a esencialismos biolóxicos. Por outra banda tampouco estraña que a corrente da ontoloxía orientada aos obxectos que propón Graham Harman, sobre todo no que se refire á incorporación do lexema «obxecto», cause certos receos. Despois de todas as loitas que o feminismo levou a cabo contra a reificación do suxeito muller, a clasificación da realidade en obxectos, entre os que se atoparían os humanos, non pode ser asumida sen unha fonda reflexión. Mais unha cousa é ser un obxecto da realidade e outra moi distinta ser un instrumento que, no marco do correlacionismo, está suxeito á episteme do heteropatriarcado. Para o realismo, «obxecto» non é sinónimo de «utensilio ao servizo de». É máis, para o realismo os obxectos son incompatibles coas xerarquías, que só se producirían na relación.

			Así as cousas, o novo realismo proporciona principios útiles para as reivindicacións feministas, sobre todo tras constatar a banalización actual de moitas das teses do movemento por parte dunha sección da sociedade, é dicir, tras constatar como se teñen fagocitado debido a un consenso conformista, como sucedeu con outras moitas loitas que propuña o posmodernismo nos seus inicios. Por outra banda, os efectos dun suxeito escindido e ensimesmado que perdeu o vínculo co real para concentrarse nos fragmentos da súa identidade tamén afectarían a un suxeito que se proxecta como muller. Explicado de maneira sucinta, mentres os suxeitos inscritos nos documentos como mulleres só pensan na identidade deconstruída como único límite, mesmo na inutilidade da categoría «muller», a realidade segue o seu curso. A realidade social onde se asentan as inxustizas, tamén.

			Deste xeito, o feminismo realista fundaméntase na conveniencia de restaurar a perspectiva ética, xa que avalaría a probidade dos obxectivos feministas. Katerina Kolozova, unha das editoras da obra colectiva After The Speculative Turn. Realism, Philosophy and Feminism (2016), explica no prólogo as motivacións que a impulsan a publicar este conxunto de textos onde se propón o novo achegamento ao feminismo desde o realismo especulativo. Unha delas vencéllase ao convencemento de que se esgotou o modelo anterior, ao que ás veces se refire como postestruturalismo e outras como posmodernismo, malia que é sabedora da prudencia con que se adoptou o cambio dentro do feminismo. A outra ten que ver coas oportunidades que ofrece o recoñecemento dalgunhas certezas morais; coa viabilidade de intervir nos regulamentos que facilita a política para ofrecer modificacións reais:

			Na miña opinión, non obstante, as novas tendencias que propón o materialismo realista poderían ter ramificacións políticas significativas que deberían ser máis tidas en conta por parte das autoras feministas, xa que abren novas posibilidades para unha linguaxe e unha intervención políticas de carácter feminista e de alcance internacional que serían, xeográfica, economicamente e, no que se refire á planificación das políticas estatais, tan variadas e multicéntricas como for posible. (Kolozova 2016: 10-11).

			Como se desprende da cita anterior, a recuperación dunha sorte de xustiza universal, cuestión que incluirán nos seus artigos moitas das autoras, pouco ten que ver coas verdades dogmáticas e unívocas de antano. Pola contra basearíanse na construción dun artefacto que arbitre as discriminacións e que resulte da suma das propostas que emerxen dunha heteroxeneidade de persoas pertencentes a grupos non hexemónicos. E para a construción dese artefacto é necesaria a restitución da fortaleza da realidade.

			Malia que aínda se percibe certa tensión entre deconstrución das identidades de xénero e recuperación da realidade, para o transfeminismo ou mesmo para movementos como o nihilismo de xénero, o posthumanismo ou o xenofeminismo, o recurso á ontoloxía abre portas ás súas formulacións. A atención renovada cara á realidade dos obxectos, naturais ou sociais, desbotaría calquera xerarquización, entre homes e mulleres ou entre outro tipo de categorías, xa que estas só se producen na relación, pero non na realidade. Por outra banda, a consolidación dun suxeito muller afouto, mentres se manteña esta inscrición de xénero, permitiría que, nesa relación cunha realidade que si se recoñece, se produzan transformacións; se fixen inscricións novas, como veremos na caracterización da proposta de Ferraris, das cales emerxa unha realidade social máis xusta. E que sexa social non lle restaría nada á súa condición de realidade, como se verá. Non é este o lugar para afondar nas implicacións desta mudanza, mais si para sinalar que os obxectos ficticios femininos da literatura contemporánea levan inscritas estas características: a do fortalecemento da relación coa realidade, isto é, a do fortalecemento dun suxeito que quere intervir, dun lado, e a do recoñecemento da existencia do real, por outro.

			Katerina Kolozova, alén de explorar as posibilidades do realismo especulativo, detense na configuración do suxeito e, concretamente, do suxeito muller. En The real and «I»: on the limit and the self defende a viabilidade dunha certa unidade ou reunificación do suxeito, pero insiste constantemente en que esa reunificación non constitúe unha volta ao suxeito unitario nin a ningún tipo de relato totalitario (Kolozova 2006: 8). Afirma que é posible que a suma de varios procesos unificadores, isto é, tendentes ao un, dea como resultado un eu non absolutamente unitario, ou expresado dun xeito máis prosaico, un eu que non sexa dunha única peza excesivamente compacta. Desta forma, o paradigma realista recupera non só a inmanencia do mundo senón tamén o «un», xa que persistiría a procura da certeza dun si mesmo que tende á unidade, aínda que ese «si mesmo» sexa un contínuum transformable. O feito de verbalizarse como tal e de expresarse lingüisticamente como un eu identificable e xenuíno amosaría xa, por mínima que fose, a existencia dunha unidade diferencial. Kolozova mesmo defende a posibilidade de construír, aínda que a formulación poida semellar algo estraña, unha realidade identitaria; unha serie de situacións radicais que supoñen verdades radicais sobre as que cómpre vertebrarse. E o recoñecemento da existencia de verdades fronte ao baleiro anterior supón un dos cambios fundamentais, pese a que esteamos a falar aínda de epistemes.

			Nunha obra posterior, Cut the Real, máis próxima no tempo ao espallamento do realismo especulativo, afonda nas repercusións que o novo paradigma ten para as teorías de xénero. Kolozova amósase máis afouta no que respecta aos intentos de superar o feminismo estruturalista que, na súa opinión, condenaba calquera tentativa de unificar o eu por considerala unha estratexia reaccionaria. O relativismo posmoderno, sempre segundo a autora macedonia, afectaba mesmo á universalización de conceptos como a solidariedade, porque se sospeitaba que unha consideración moi xeral desta podía marxinar grupos minoritarios. Neste sentido o sofismo posmoderno converteríase na trapela das propias reivindicacións, xa que o fragmentarismo impedía calquera definición estable, mesmo de conceptos fundamentais para unha aproximación ética á realidade.

			En Cut the Real achégase tamén unha definición máis delimitada do eu. Fala do suxeito múltiple, «one multiple subjet» (Kolozova 2014: 35), o cal é considerado como un proceso continuo de transformación que quere persistir e sobrevivir. E no feito de querer persistir como tal aniña xa un substrato do mesmo que o capacitaría para erixirse, por unha banda, nun suxeito con posibilidades de resistencia e incidencia política e, por outra, nun obxecto que emerxe dunha serie de trazos e que o sitúa como ser, é dicir, que o dota dunha condición ontolóxica.

			Sexa como corpo de rebelión ou non, o feito de outorgarlle esta capacidade significa para Kolozova que o suxeito tamén pode emerxer, na súa constante transformación, como elemento subversivo sen renunciar a unha parte estable que permanece, non en substancia, concepto por veces dificilmente manexable, senón como posición ou instancia (Kolozova 2014: 46). É dicir, combínase a concepción epistemolóxica que, neste caso, recupera a dimensión ética tras o robustecemento da realidade, coa concepción máis ontolóxica, o ser humano como existencia, como emerxencia desde unha serie de trazos que tenden á estabilidade, non á dispersión, o que redunda nun eu máis consistente. Isto repercutirá, como veremos máis adiante, no incremento da importancia dos entes de ficción nas novelas, moito máis sólidos, e principalmente no incremento das protagonistas femininas na literatura dos últimos tempos, así como no debuxo dos seus perfís. Non se percibe unicamente unha proliferación de personaxes mulleres nas novelas do século XXI; para alén diso, o seu protagonismo radica no procedemento de construción destas como corpos de insurrección, dun lado, mais tamén incorpora os efectos dese procedemento que calla na autonomía que posúen como obxectos. E nese proceso importa tanto o resultado final como o xeito en que se configuran, vencendo moitas loitas, en corpos de resistencia política, capitalista, social e de xénero. Interesan como obxectos ficcionais marcados por unhas inscricións moi específicas e tamén como suxeitos políticos (dentro da ficción) con capacidade de transformación ou de rebeldía. Mesmo naqueles casos en que as personaxes femininas funcionan na literatura como corpos de explotación, a exposición do abuso evidencia unha denuncia e a constitución dun eu consciente. Desta forma vese como, por unha banda, as personaxes son obxectos da realidade, de aí que teñan unha condición ontolóxica e, por outra, como as súas propiedades acollen os cambios epistemolóxicos que se están a producir e que teñen a ver coa incidencia do realismo como marco teórico.

			1.5. Obxectos e teoría da documentalidade de Maurizio Ferraris

			Ferraris, alén da vontade ética, xustifica o xiro ontolóxico na posta en corentena dalgunhas afirmacións filosóficas que acadaron o estatuto de canónicas nos dous últimos séculos. Matiza a aserción de Nietzsche de que non hai feitos, senón só interpretacións, engadindo unha modificación: hai máis interpretacións ca feitos, pero si hai feitos (Albérgamo 2013: 122). Tampouco acepta a idea derridiana de que nada existe fóra do texto. A apostila de Ferraris, crucial para a súa proposta filosófica, é que nada «social» existe fóra do texto (Ferraris 2010: pos. 1150), o que vén subliñar que algúns obxectos existen independentemente da percepción e mediación do ser humano. Nesta separación entre o que é social e o que non o é apóiase a clasificación da realidade en obxectos naturais, aqueles que existen no espazo e no tempo sen que dependan de ningún suxeito (unha montaña, por exemplo); obxectos ideais, aqueles que non están no espazo nin no tempo e que tampouco dependen do ser humano (o teorema de Pitágoras) e os obxectos sociais, que si se sitúan no tempo e no espazo e dependen dos suxeitos.

			Son precisamente os obxectos sociais os que ocupan a meirande parte da súa obra porque, malia depender dos seres humanos, Ferraris defende que teñen tamén unha dimensión ontolóxica. Na obra Documentalità: Perché è necessario lasciar tracce, parte da premisa de que o labor do filósofo é catalogar o mundo e non interpretalo, o que xustificaría en parte a viraxe ontolóxica, tamén no que se refire aos obxectos sociais. Así, a realidade estaría formada polos obxectos naturais e ideais que serían dificilmente emendables, xa que non podemos mudalos coa nosa percepción nin cos esquemas conceptuais desde os que se achega unha explicación deles, e tamén polos obxectos sociais, cunha existencia asentada na inscrición, no rexistro escrito que ten tamén unha existencia material, o que fai que algúns deles poidan ser emendables, aínda que rara vez o sexan, xa que opoñen unha resistencia. A regra constitutiva dos obxectos sociais sería obxecto = acto inscrito, entendendo por «acto inscrito» calquera pegada que se testemuñe sobre calquera soporte, e a memoria tamén o sería. De feito a existencia dos obxectos sociais estaría condicionada pola existencia do rexistro. No momento en que non haxa memoria do acto inscrito, e esta é unha diferenza fundamental cos obxectos naturais, non existirá ese obxecto social do que emerxe. Se nos esquecemos do Mont Blanc, obxecto natural, a montaña segue existindo. Pero se todas as persoas que coñecen unha débeda se esquecen dela, se se eliminan os rexistros, a débeda xa non existe. Así mesmo, mentres haxa memoria, rexistro, dunha obra literaria ou dun ente de ficción como por exemplo a Penélope de Homero, en tanto obxectos sociais seguirán existindo. Mais así que nos esquezamos deles, neste caso así que non haxa ningún exemplar impreso ou ningunha referencia oral ou escrita a esa obra concreta ou a esa personaxe, xa non poderiamos dicir que existen.

			É evidente que para a emerxencia dun obxecto social se precisa a intervención dun suxeito que inscriba e doutros que recoñezan a inscrición, de aí que os límites entre epistemoloxía e ontoloxía parezan un tanto lábiles para os obxectos sociais. Mais Ferraris resolve a posible confusión ao indicar que ese obxecto social, o que sexa, unha vez que emerxe da inscrición, ten unha existencia independente da vontade que aniñaba no suxeito que inscribiu e tamén do suxeito que o recibe. Non poderiamos cambiar só coa forza do noso pensamento as fronteiras de Europa, un matrimonio ou unha obra literaria unha vez que están inscritos. Estes obxectos que recibimos ofrecen unha resistencia avalada polo rexistro e para modificalos sería necesaria a perda da inscrición ou outra inscrición que os revogase, como o rexistro dun divorcio. Os obxectos sociais, desde este punto de vista, tamén nos son dados a maior parte das veces cando vimos ao mundo, de forma semellante ao que ocorre cos obxectos naturais, aínda que o acto constitutivo sexa diferente. E as nosas percepcións, se non callan nunha inscrición, e poucas veces o fan, non os poden mudar. Así os obxectos sociais, en tanto obxectos, non son subxectivos. A subxectividade residiría na relación entre suxeito e os obxectos, sociais, naturais ou ideais que nos son dados, mais non no obxecto en si. Como obxectos sociais tamén forman parte da realidade, en moitas ocasións de maneira autónoma aos suxeitos unha vez que se emancipan deles. Neste sentido non serían moi diferentes aos obxectos naturais. De aí que defenda a viabilidade dunha ontoloxía social asociada á teoría da documentalidade (Ferraris 2014a: pos. 65) e, como tal ontoloxía, aínda que sexa social, non sería tan facilmente manipulable como propón o posmodernismo: «Ontoloxía significa simplemente: o mundo ten as súas leis e fainas respectar, non é esa dúctil colonia onde opera a acción construtiva dos esquemas conceptuais» (Ferraris 2014a: pos. 402).

